
Shivajaya Stotram

శివజయస్తోత్రమ్

(శివరహస్యాన్తర్గతే  ఈశాఖ్యే)
(సుబ్రహ్మణ్యప్రోక్తమ్   )

జయ కైలాసనిలయ  జయ శైలాత్మజాపతే  ।
జయ మన్దాకినీభూష  జయ వృన్దారకర్చిత  ॥ ౪॥
జయ కామాఙ్గదహన  జయ వామాఙ్గశైలజ   ।
జయ సోమకలామౌలే జయభ్రూమధ్యలోచన  ॥ ౫॥
జయ రుద్ర మహాదేవ జయ భద్రవరాసన  ।
జయ నాగేన్ద్రకేయూర  జయయోగీన్ద్రసేవిత  ॥౬॥
జయ గఙ్గాధరేశాన  జయ భోగాపవర్గద  ।
జయ రాగాదిదోషఘ్న జయ నాగాననప్రియ  ॥ ౭॥
జయ విశ్వప్రకాశాత్మన్  జయ విశ్వవిధాయక ।
జయ విశ్వాధిప స్వామిన్ జయ విశ్వాధికప్రభో  ॥౮॥
జయ దివ్యపటీరాఙగ జయ హవ్యప్రియావ్యయ  ।
జయ శమ్భో వృషారూఢ జయ కుమ్భోద్భవస్తుత ॥౯॥
జయ శక్తిత్రయారాధ్య  జయ ముక్తిసుఖప్రద  ।
జయ భక్తపరాధీన జయ ముక్తజనేడిత ॥ ౧౦॥
జయ ప్రణతమన్దార   జయ ప్రణవవిగ్రహ   ।
జయ బద్ధజటాజూట  జయ సిద్ధవరాకృతే  ॥ ౧౧॥
జయ పుష్కరపత్రాక్ష  జయ పుష్కరమూర్ధజ  ।
జయ దుష్కర్మనిర్మూల జయ నిష్కల్మషవ్రజ  ॥ ౧౨॥
జయ విత్తేశవరద జయ మత్తేన్ద్రసూదన  ।
జయ కోట్యర్కసఙ్కాశ జయ నాట్యవిశారద ॥ ౧౩॥

జయ కల్పితవిధ్యణ్డ జయ కల్పాన్త భైరవ  ।
జయ తేజోమయాకార జయ వాజీకృతానన ॥ ౧౪॥
జయ క్షోణీరథారూఢ జయ వాణీశసారథే ।
జయ పర్వతకోదణ్డ జయ మౌర్వీకృతోరగ ॥ ౧౫॥
జయార్కేన్దుహుతాశాక్ష  జయ సేవకవర్ధన  ।
జయ త్రిపుణ్డ్రనిటిల   జయ త్రిపురశాసన  ॥ ౧౬॥
జయ పఞ్చాక్షరీరూప జయ పఞ్చాననోజ్జ్వల  ।
జయ పఞ్చత్వరహిత జయ పఞ్చదశామ్బక ॥ ౧౭॥
జయ పార్శ్వస్థితస్కన్ద  జయ శాశ్వతవైభవ  ।
జయ వేదశిరోవేద్య జయ నాదపరాయణ ॥ ౧౮॥
జయ శ్రీదక్షిణామూర్తే  జయ శ్రీద  మహేశ్వర ।
జయాపస్మార న్యస్తాఙ్ఘ్రే  జయ విస్మయవిక్రమ  ॥ ౧౯॥
జయ వీరాసనాసీన జయఘోరనివారణ ।
జయ పుష్కర హస్తాబ్జ జయ ధ్వస్తజలన్ధర  ॥౨౦॥
జయ నిస్తులలావణ్య జయ వాస్తు సుపూజిత ।
జయరుద్రాక్షమాలాఢ్య  జయ ముద్రోజ్జ్వలత్కర   ॥౨౧॥
జయ క్షుద్రధనధ్వంసిన్  జయ రుద్రగణార్చిత  ।
జయ శౌరికృతస్తోత్ర జయ దూరీకృతామయ ॥౨౨॥
జయ కేశవవన్ద్యాఙ్ఘ్రే   జయ దేశికపుఙ్గవ  ।
జయ మాయాదిరహిత జయ ధ్యేయావనీసుర(?)॥౨౩॥
జయ వన్దితదేవౌఘ  జయ నన్దిముఖస్తుత  ।
జయ బోధితవిజ్ఞాన  జయ మోదితతాపస ॥౨౪॥
జయ భేదితసంసార జయానన్తగుణాకర ।
జయాన్తకవధోద్యుక్త జయాన్ధకవినాశన  ॥౨౫॥
జయ వాఙ్మనసాగమ్య జయ వాచస్పతీడిత ।
జయ సద్భస్మలిప్తాఙ్గ జయ సద్భక్తవత్సల ॥౨౬॥
జయ దారిద్ర్యమూలఘ్న  జయ దారితదుర్జన  ।
జయ ధర్మాదిఫలద జయ నిర్మాయ సౌఖ్యద ॥౨౭॥

జయ చణ్డేశవరద  జయ దణ్డపరాక్రమ   ।
జయ భృఙ్గిమనోవాస  జయ సఙ్గీతపణ్డిత   ॥౨౮॥
జయ వర్ణితచారిత్ర  జయ వర్ణాశ్రమోచిత   ।
జయ సామ్బ దయాసిన్ధో జయ జామ్బూనదామ్బర ॥౨౯॥
జయ కంసఘ్న దుర్దర్శ  జయ హంసస్థదుర్లభ   ।
జయ భీమాఙ్గ శరభ జయ సామాఙ్గపారగ  ॥ ౩౦॥
జయ కైరాతశారీర  జయ వైరాగ్యసిద్ధిద   ।
జయ దావానలాకార జయ దేవారిమర్దన  ॥ ౩౧॥
జయ కాలీకృకోల్లాస  జయ కేలీవిలాసగ ।
జయ దక్షమఖచ్ఛేద జయ నక్షత్రహారక  ॥ ౩౨॥
జయ పూషరదధ్వంసిన్ జయ భేషజసత్త్మ ।
జయ కాశసుమాకార జయాకాశవిహారక ॥ ౩౩॥
జయ శుద్ధాన్తరఙ్గస్థ    జయ మధ్యాన్తవర్జిత  ।
జయ ప్రమథయూథేశ  జయ శ్రమవినాశన  ॥ ౩౪॥
జయ ప్రధానపురుష  జయాజాస్యనికృన్తన  ।
జయ మౌనవ్రతపర  జయ దీనజనావన ॥ ౩౫॥
జయ దేవర్షిసంస్తవ్య   జయ దేవశిఖామణే ।
జయ నారదగానేడ్య జయ శీతాంశుశేఖర ॥ ౩౬॥
జయ దారువనాన్తఃస్థ జయ చారుకలేవర ।
జయ భిక్షాటనరత జయ యక్షాధిపార్చిత ॥ ౩౭॥
జయ వీతరిపుస్తోమ జయభూతపతే మృడ ।
జయ సర్వోత్తమస్థాన  జయ సర్వోపకారక ॥ ౩౮॥
జయ శ్రీకణ్ఠ  భగవన్ జయ వైకుణ్ఠచక్రద    ।
జయ హృత్పద్మమధ్యస్థ జయ సత్పదసంస్థిత  ॥ ౩౯॥
జయ మన్దరశైలస్థ   జయ సున్దర  సామ్బిక ।
జయ మేరుశిరోవాస జయ హారీకృతోరగ ॥ ౪౦॥

జయరామకృతాపదఘ్న(?) జయ హేమసభాపతే ।
జయ స్థాణో  పశుపతే జయ వీణాలసత్కర ॥ ౪౧॥
జయ వ్యాఘ్రాజినధర  జయ వ్యాఘ్రాఙ్ఘ్రిసేవిత   ।
జయ సప్తర్షివినుత  జయ దీప్తశిరోరుహ ॥ ౪౨॥
జయ విప్రవరాకార  జయ క్షిప్రవరప్రద   ।
జయ కర్మాదిదూరస్థ జయ ధర్మభృతాం వర ॥ ౪౩॥
జయ సుగుణసన్దోహ  జయ నిర్గుణవల్లభ   ।
జయ వామాఙ్గరహిత  జయ భామాఙ్గదాయక  ॥ ౪౪॥
జయ క్షయకరాజాణ్డ జయ ధ్యేయ మహామతే ।
జయ జన్మజరాహీన జయ సన్మానసంస్థిత  ॥ ౪౫॥
జయ త్రిలిఙ్గహీనాఙ్గ   జయ శ్రీలిఙ్గపూజిత   ।
జయ టఙ్కగదాహస్త జయ శఙ్కర ధూర్జటే  ॥ ౪౬॥
జయ లిఙ్గశరీరఘ్న  జయ సంసర్గకోవిద  ।
జయ తాపత్రయచ్ఛేద  జయ రూపత్రయాత్మక  ॥ ౪౭॥
జయ దాతృత్వనిపుణ జయ మాతృకయాదృత ।
జయ మన్దారసద్భూష  జయ వన్దారునన్దిత   ॥ ౪౮॥
జయ వాణీకృతస్తోత్ర జయ మాణిక్యకుణ్డల  ।
జయ పద్మార్చితపద జయ పద్మారుణప్రభ  ॥ ౪౯॥
జయ హంసాగ్ర సుఖద జయ సంసారతారక ।
జయ కల్యాణపురుష జయ కల్యాణసన్తత ॥ ౫౦॥
జయ కన్దలితానన్ద  జయ కున్దరదద్యుతే  ।
జయ మన్దస్మితముఖ  జయ చన్దనశీతల  ॥ ౫౧॥
జయ విజ్ఞానవారాశే  జయ ప్రజ్ఞానకల్పక   ।
జయ త్రికాల  కాలాత్మన్ జయ కాలత్రయాతిగ  ॥ ౫౨॥
జయ శర్వ భవేశాన జయ సర్వజ్ఞ కామద ।
జయ భర్గ మహాబాహో జయ దుర్గార్తినాశన   ॥ ౫౩॥
జయ కల్యాణగిరిశ జయ సంహారకారణ ।
జయ గోక్షీరవర్ణాఙ్గ  జయ సాక్షిజగత్త్రయ  ॥ ౫౪॥

జయ నిత్యాదికలిత జయామరవరార్చిత ।
జయ రౌరాద్రిదమ్భోలే  జయ భాగీకృతాచ్యుత ॥ ౫౫॥
జయాగ్రేసర  విధ్వంసిన్ జయ గ్రాహవినాశక  ।
జయ శాన్తాసురధ్వంసిన్ జయ కాన్తారమధ్యగ ॥ ౫౬॥
జయ దణ్డాసురహర  జయ ముణ్డాసురాన్తక  ।
జయేష్టికాసురహర  జయేష్టిఫలదాయక  ॥ ౫౭॥
జయ క్షేమఙ్కర శివ జయ హేమాఙ్గదోజ్జ్వల   ।
జయ దేవ విరాడ్రూప  జయ కైవల్యవల్లభ   ॥ ౫౮॥
జయ దేహాత్మమోహన జయమోహనవిగ్రహ  ।
జయ క్షరాక్షరాతీత జయఘోరార్తిఖణ్డన  ॥ ౫౯॥
జయ రత్నగృహావాస జయ రత్నమయాసన ।
జయ దౌర్భాగ్యతూలాగ్నే జయ గర్భధృతాఖిల ॥౬౦॥
జయ సఞ్చితదోషఘ్న జయ కాఞ్చనదేహక ।
జయ విద్రుమతుల్యాఙ్ఘ్ర   జయ కద్రుసుఖార్చిత  ॥౬౧॥
జయ చణ్డప్రచణ్డేశ    జయ దణ్డధనుర్ధర   ।
జయ క్రూరాభిచారఘ్న  జయ దారసుతాన్విత ॥౬౨॥
జయ జీమూతసుఖద జయభూమూలమన్దిర  ।
జయ ఖణ్డితపాషణ్డ  జయ చణ్డగణాన్విత  ॥౬౩॥
జయ ప్రశాన్తమహిమన్  జయ కోశోత్తరస్థిత  ।
జయ సర్వమనుధ్యేయ జయ సర్వవశీకృత ॥౬౪॥
జయ పూర్ణదయాదృష్టే  జయ మార్కణ్డరక్షక  ।
జయాథ మన్యుసుప్రీత  జయ సత్పద్మభాస్కర ॥౬౫॥
జయ ప్రపఞ్చనిర్మాతర్జయ   సర్వ విధాయక ।
జయ స్వతేజసాభాస జయ లోకైకపాలక  ॥౬౬॥
జయాగ్నీన్దుజలాదిత్యవ్యోమానిలమహీమయ  ।
జయ ప్రకృతిముఖ్యేశ  జయ త్రిగుణకల్పక  ॥౬౭॥
జయ నిర్వ్యాజకరుణ జయ విద్యాధినాయక ।

జయాపారకృపాసిన్ధో జయాచిన్త్యగుణోదయ ॥౬౮॥
జయ శౌర్యమహాధైర్య  జయ ధర్మైకకారణ  ।
జయ బ్రహ్మాదికీటాన్త  వ్యాప్తస్వచ్ఛన్దవిగ్రహ   ॥౬౯॥
జయ భాషాపతిశ్రీశ  జయ వర్ణితవైభవ   ।
జయ ప్రలయసఞ్జాత   జయ కాలాగ్నిరుద్రక  ॥ ౭౦॥
జయ సఙ్కల్పనామాత్రవినిర్మితజగత్త్రయ   ।
జయ శ్రీశవిధీన్ద్రాద్య   జయ సర్వనియోజక ॥ ౭౧॥
జయ హీనసమాధిక్య జయ వార్ధక్యవర్జిత   ।
జయ నీలోత్పలశ్యామ జయ వర్ణవిరాజిత  ॥ ౭౨॥
జయ కర్పూరధవల జయ చారుశుభాకృతే ।
జయ ధ్వజాఙ్కుశాభోగ జయ చక్రలసత్పద  ॥ ౭౩॥
జయ సౌవర్ణవసన  జయ రాజత్కటీతట ।
జయ పీనోరుజఘన జయరాజితవిశ్వప ॥ ౭౪॥
జయ ముక్తాఫలీహార జయ వజ్రాఙ్గదోజ్జ్వల    ।
జయ దీఘచతుర్బాహో జయ కఙ్కణమణ్డిత  ॥ ౭౫॥
జయాఽభీతివరోపేత జయ బాహుద్వయాన్విత ।
జయ జ్వలన్మహానీల జయభూషితసద్గల  ॥ ౭౬॥
జయ సున్దర  సస్మేర జయ వక్త్రవిరాజిత  ।
జయ కుణ్డలవిభ్రాజ   జయ కుణ్డలికుణ్డల   ॥ ౭౭॥
జయ చామ్పేయనాసాగ్ర జయ బిమ్బాధరోజ్జ్వల  ।
జయ పావకచన్ద్రార్క  జయ లోచనభూషిత ॥ ౭౮॥
జయ కోకనదోద్భాస(సి) జయ కోటీర శోభిత ।
జయాఽపారామితానన్ద జయ సున్దర  విగ్రహ  ॥ ౭౯॥
జయ స్కన్దగణాధీశ  జయ భద్రాదిసేవిత  ।
జయానేకమహాచిత్ర జయ శక్తిగణావృత ॥౮౦॥
జయ నిస్తుల విజ్ఞాన  జయానన్దమహోదధే  ।
జయావిద్యాన్ధకారార్క  జయ శ్రీమన్మహేశ్వర  ॥౮౧॥

జయ కూటస్థ పరమ జయ శూలాయుధావృత ।
జయాప్రతర్క్యవిభవ  జయ సన్తతమఙ్గల  ॥౮౨॥
జయ నిత్యమహాభాగ జయ లిఙ్గార్చనప్రియ   ।
జయ జ్వరాదిరోగఘ్న జయ శ్రీరుద్రమధ్యగ   ॥౮౩॥
జయ మార్తాణ్డమధ్యమస్థ  జయ పావకమధ్యగ ।
జయ చన్ద్రాన్తనిలయ   జయ బిన్దుకలాత్మక  ॥౮౪॥
జయ శ్రీచక్రసంస్థాన    జయభూచక్రపీఠభూః  ।
జయ నాదకలాతీత జయ వాదివిభేదన ॥౮౫॥
జయ తత్పూర్షమన్త్రార్థ   జయాఽఘోరాస్త్రనాయక  ।
జయేశాన విరూపాక్ష జయవామాదిసద్యక ॥౮౬॥
జయ శుక్రకృతస్తోత్ర  జయ నిర్మత్సరార్చిత ।
జయ కల్పద్రుమస్థాన   జయ ఖట్వాఙ్గరాజిత  ॥౮౭॥
జయావసాననిర్ముక్త జయ బిల్వార్చనప్రియ  ।
జయాష్టమూర్తే  సర్వాత్మన్ జయాచారవివర్ధన  ॥౮౮॥
జయాపచారశమన జయాపద్బాన్ధవ  ప్రభో  ।
జయోపచార సన్దోహ  జయ పాశవిమోచన ॥౮౯॥
జయ తస్కరమూర్ధన్య  జయ మస్కరిరూపగ ।
జయ కఙ్కాలరూపాత్మన్ జయ శఙ్కాతిదూరగ ॥౯౦॥
జయ శాపాస్త్రదమన  జయ మార్తాణ్డభైరవ   ।
జయ పఞ్చాసనాసీన జయ వఞ్చకదుర్లభ  ॥౯౧॥
జయ దుర్భగసంహార జయ సద్భావభావిత ।
జయ సర్వగ సర్వేశ జయ సర్వశుభాస్పద ॥౯౨॥
జయ విష్ణ్వాదిజనక  జయ ప్రమథనాయక  ।
జయ సోమాగ్నివిశిఖ జయ సర్వమరుత్సఖ ॥౯౩॥
జయ కర్పూరదివ్యాఙ్గ జయ సర్వాన్తరఙ్గగ  ।
జయ పాలితభక్తౌఘ జయాభక్తవిదూరగ ॥౯౪॥
జయ కల్పితవైరిఞ్చ  జయ వఞ్చితవఞ్చక ।

జయ గఙ్గాజటాజూట  జయ సన్ధ్యామహానట  ॥౯౫॥
జయ వర్ణితవైకుణ్ఠ   జయ మానితకర్మఠ ।
జయ చన్ద్రమహాచూడ  జయ భర్గ విభో మృడ ॥౯౬॥
జయ హృత్పఙ్కజారూఢ జయ విశ్వార్తిహన్ దృఢ ।
జయ దుఃఖార్తిహరణ జయ భోగివిభూషణ ॥౯౭॥
జయ బిల్వార్చనప్రీత  జయామితసుఖప్రద  ।
జయ మన్నాథ సన్నాథ జయ దారితమన్మథ ॥౯౮॥
జయా శైలాత్మజార్ధాఙ్గ   జయ భక్తానురఞ్జన  ।
జయ దేవారివిజయ జయ ప్రీతధనాధిప  ॥౯౯॥
జయ కాన్తారనిలయ జయ సర్వజగన్మయ ।
జయ నాగేన్ద్రసద్ధార   జయ దీప్యత్కలేవర ॥ ౧౦౦॥
జయ నీలాలకాలోల జయ దీనైకవత్సల  ।
జయ విఖ్యాతవిభవ జయ సుప్రీతసంస్తవ  ॥ ౧౦౧॥
జయ సర్వజ్ఞ సర్వేశ జయ శౌర్యైకవాసభూః  ।
జయ రత్నమహాభూష జయ ధారితదుర్విష ॥ ౧౦౨॥
జయామ్బరితదిగ్జాల  జయ ప్రఖ్యాతసాహస  ।
జయ సద్వాహనారూఢ జయ స్వీకృతవిగ్రహ  ॥ ౧౦౩॥
జయ కణ్ఠమహాక్ష్వేల  జయ శ్రీకృష్ణపిఙ్గల    ।
జయ సర్వసురాధ్యక్ష జయ విశ్వాధినాయక ॥ ౧౦౪॥
(ఫలమ్)

స్కన్ద ఉవాచ ।
ఇత్యేవం మదనారాతేః స్తోత్రం  యస్తు పఠేన్నరః ।
విముచ్యతే జన్మబన్ధైః  ప్రాప్నుయాద్భోగముత్తమమ్  ॥ ౧౦౫॥
జయస్తోత్రమిదం  పుణ్యం పూజాన్తే కీర్తనీయకమ్  ।
శివస్య సన్నిధౌ జప్త్వా శివలోకం స గచ్ఛతి ॥ ౧౦౬॥
॥ ఇతి శివరహస్యాన్తర్గతే  సుబ్రహ్మణ్యప్రోక్తం    శివజయస్తోత్రం  సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః । ౩౪ జయస్తుతిః । ౪-౧౦౬ ॥

Notes:

Subrahmaṇya సుబ్రహ్మణ్య  spells out (for Jaigīṣavya జైగీషవ్య ) the ŚivaJayaStotram

